
 
ОПШТИНА ОХРИД 

Општина Охрид  •  Детски поетски фестивал „Поетски искри“ – 2026 

Општина Охрид, во рамки на своите програмски активности од областа на културата, насочени кон 
поттикнување и афирмација на творештвото кај децата и младите, распишува: 

К О Н К У Р С 

за учество на Детскиот поетски фестивал „Поетски искри“ – Охрид 2026 

Фестивалот има за цел да го поттикне литературното и поетското творештво кај децата и младите, да 
ја развива нивната креативност и љубов кон пишаниот збор и да создаде простор за афирмација и јавно 
претставување на младите литературни таленти. 

1. ТЕМА НА КОНКУРСОТ 

По повод одбележувањето на 35 години од независноста на Македонија, годишното издание на 
фестивалот ќе се реализира на тема: „ОХРИД И МАКЕДОНИЈА“ 

Поетските творби треба да бидат инспирирани од Охрид и Македонија – нивната историја, култура, 
традиција, природно и духовно наследство, македонскиот јазик, татковината, Охридското Езеро, значајните 
личности и настани, како и вредностите што го поврзуваат минатото со сегашноста и иднината. 

На учениците им се остава творечка слобода темата да ја изразат преку сопствено доживување, 
размислување и поетски израз. 

2. ПРАВО НА УЧЕСТВО 

Право на учество имаат учениците од основните и средните училишта на територијата на Општина Охрид. 

Учесниците се распределуваат во три категории: 

I категорија – ученици од I до V одделение; 
II категорија – ученици од VI до IX одделение; 
III категорија – ученици од I до IV година средно образование. 

Секој ученик има право да учествува со една поетска творба. 

3. УСЛОВИ ЗА УЧЕСТВО 

Поетската творба треба: 

- да биде оригинална и самостојно напишана од ученикот; 
- да биде тематски поврзана со темата „Охрид и Македонија“; 
- да претставува автентичен детски, односно младински творечки израз; 
- да биде претходно необјавена. 

Творбата се доставува во еден печатен примерок, на кој задолжително се наведуваат: 

- име и презиме на ученикот; 
- одделение, односно година на образование; 
- назив на училиштето; 
- категорија; 

- име и презиме на наставникот – ментор. 

4. НАЧИН И МЕСТО НА ДОСТАВУВАЊЕ 

Поетските творби се доставуваат организирано преку училиштата. 

Секое училиште доставува придружен список на учениците кои учествуваат на Конкурсот, кој содржи: 

- име и презиме на ученикот; 
- одделение, односно година на образование; 
- категорија; 
- назив на училиштето; 
- име и презиме на наставникот – ментор. 

Творбите, заедно со придружниот список, се доставуваат во Архивата на Општина Охрид, во затворен плик 
со назнака: 

„ЗА ДЕТСКИ ПОЕТСКИ ФЕСТИВАЛ 
                             „ПОЕТСКИ ИСКРИ“ – ОХРИД 2026“ 

5. РОК ЗА ДОСТАВУВАЊЕ 

Краен рок за доставување на поетските творби е: 30 Ноември 2026 година. 

Творбите доставени по истекот на утврдениот рок, како и творбите кои не ги исполнуваат условите утврдени 
со Конкурсот, нема да бидат земени предвид при селекцијата. 

6. ЖИРИ-КОМИСИЈА И СЕЛЕКЦИЈА НА ТВОРБИТЕ 

Пристигнатите поетски творби ќе ги разгледува тричлена жири-комисија формирана од 
Градоначалникот на Општина Охрид. 

Жири-комисијата ќе изврши селекција на творбите кои ќе бидат претставени во рамки на Детскиот 
поетски фестивал „Поетски искри“ – Охрид 2026. 

При селекцијата особено ќе се земаат предвид: 

- оригиналноста и креативноста; 
- поетскиот и јазичниот израз; 
- поврзаноста со зададената тема; 
- автентичноста на детскиот, односно младинскиот творечки израз; 
- соодветноста на творбата со возраста на авторот; 

Селекцијата на творбите ќе се врши одделно за секоја од трите категории. 

7. КАРАКТЕР НА ФЕСТИВАЛОТ 

Детскиот поетски фестивал „Поетски искри “ – Охрид 2026 нема натпреварувачки и награден 
карактер. 

Во рамки на фестивалот не се врши рангирање на учесниците и не се доделуваат прва, втора или трета 
награда. 

Целта на селекцијата е избор на поетски творби за нивно јавно претставување во рамки на 
фестивалската програма, како и поттикнување и афирмација на детското и младинското литературно 
творештво. 

На учениците чии творби ќе бидат селектирани за учество во фестивалската програма ќе им бидат 
доделени признанија за учество, без карактер на награда и без рангирање. 

8. ФЕСТИВАЛСКО ПРЕТСТАВУВАЊЕ 

Селектираните поетски творби ќе бидат јавно претставени во рамки на Детскиот поетски фестивал 
„Поетски искри“ – Охрид 2026. 

За датумот, времето, местото на одржување и програмата на фестивалот, училиштата и учесниците ќе 
бидат дополнително известени. 

9. АВТОРСТВО И КОРИСТЕЊЕ НА ТВОРБИТЕ 

Со доставувањето на творбата се потврдува дека таа претставува оригинално авторско дело на 
ученикот. 

Општина Охрид го задржува правото селектираните творби да ги презентира во рамки на фестивалот, 
како и да ги објавува и користи во печатени, електронски и промотивни материјали поврзани со фестивалот и 
неговата афирмација, со задолжително наведување на името на авторот. 

Доставените творби нема да се враќаат. 

10. ЗАВРШНИ ОДРЕДБИ 

Со учеството на Конкурсот се смета дека учесниците се запознаени со условите утврдени во него. 

Личните податоци доставени за потребите на Конкурсот ќе се користат исклучиво за организација и 
реализација на Детскиот поетски фестивал „Поетски искри“ – Охрид 2026, согласно прописите за заштита на 
личните податоци. 

За сите дополнителни информации во врска со Конкурсот, заинтересираните можат да се обратат до 
Одделението за култура при Општина Охрид. 

ОПШТИНА ОХРИД 

                                                                                                                                                       Градоначалник, 

                                                                                                                                                     Кирил Пецаков 

 

 

Изготвил: Весна Јованоска 

 


